
Útdráttur 
Þegar tækninýjungar á borð við spjaldtölvur komu á markað opnuðust ótal möguleikar 

tengdir þeim sem okkur óraði ekki fyrir áður fyrr og er útgáfa tímarita ekki þaðan 

undanskilin. Þó svo að tímarit hafi löngu áður en iPad kom á markað gefið út efni sitt á 

netinu var lítið um svokölluð rafræn tímarit. Tímarit voru annað hvort gefin út í formi 

vefsíðna eða sett á internetið í sama umbroti og á prenti nema í PDF formi. Eftir að 

tímarit fóru að aðlaga sig betur að formi spjaldtölva og taka inn þá möguleika sem 

bjóðast í hönnun tímarita fyrir spjaldtölvur hófust umræður um fall prentmiðilsins.  

Í þessari ritgerð er leitast eftir því að finna út hvort að prentuð tímarit tilheyra 

fortíðinni eða hvort að þau séu í raun og veru ekki útdauð eins og svo margir virðast 

halda. Margir telja að lítið pláss sé fyrir prentuð tímart á okkar tímum þar sem tækni er 

einn helsti áhrifavaldur neyslumynsturs okkar.  

Hinsvegar eru til dæmi um það þar sem tímarit sem gefin hafa verið út á rafrænu 

formi frá upphafi hafi snúið sér að útgáfu prentaðs tímarit samhliða rafrænni útgáfu. Þau 

tímarit sem hafa ákveðið gefa út á prenti bera þess oftar en ekki merki að vera vel 

hönnuð og sérstaklega vönduð. Ástæða þessara prentverka er oftar en ekki sú að hanna 

fallegt prentverk sem stenst tímans tönn, eitthvað sem fangar tíðarandann og er góð 

heimild um okkar tíma. Þýðir þetta að prent sé ekki dautt eftir allt saman? Er upprisa 

prents handan við hornið? 

Inngangur 

Það er ekki ýkja langt síðan almenningur treysti alfarið á bækur, dagblöð og útvarps- og 

sjónvarspsmiðla til þess afla sér upplýsinga. Blað og penni og þeirra eigið minni var þar 

að auki það eina sem hægt var að nota til þess að varðveita þessar upplýsingar. Ég er 

fædd árið 1990 en ári áður var fyrsta eiginlega Internettenging Íslands við umheiminn 

sett upp.1 Sex árum síðar voru ekki nema fimm þúsund tölvur tengdar við Internetið á 

Íslandi.2  

Ég ólst upp í samfélagi þar sem tækninýjungar eru eitt helsta viðmið á hraða þróunar í 

samfélaginu sjálfu. Nýjar hefðir sem einkennast af tækni og tækninýjungum hafa orðið 

til á síðustu áratugum og almenningur er sífellt að komast að nýjum notendamöguleikum 

tengdum tölvum og nútímatækni.  

Vegna þess hversu hæg þróunin var á fyrstu árum Internetsins á Íslandi fékk ég að 

kynnast, frá fyrstu hendi, tíma þar sem tölvur höfðu ekki jafn mikil áhrif á líf okkar og 

raunin er nú til dags. Í dag líða varla tíu mínútur á milli þess sem ég gríp í snjallsímann 

til þess að gera allt og ekki neitt. Jafnvel við fulla einbeitingu í ritgerðarskrifum er eins 

og ósjálfráðar hreyfingar orsaki það að síminn er í höndum mínum jafn reglulega og 

hann er. Þrátt fyrir það kemur það fyrir að ég sakna þeirra tíma þegar snjallsímar og 

spjaldtölvur voru ekki jafn algengar og nú, tíma þar sem samskipti fóru fram augnliti til 

augnlitis í stað þess að fólk skiptist á megabætum. Þessi togstreita á milli tveggja heima 

á stóran þátt í ritgerðarvali mínu ásamt áhuga mínum á útgáfu tímarita.  

Heimur tímaritanna hefur alltaf heillað mig, allt frá pappírsvali og uppsetningu yfir í 

innihald. Í gegnum tíðina hafa tímarit verið gefin út með það að sjónarmiði að upplýsa 

lesendur um ákveðin málefni með ákveðnu millibili. Í seinni tíð, með tilkomu tölvunnar 

og Internetsins hafa útgefendur tímarita oftar en ekki sett upp vefmiðla sem á einhvern 

hátt endurspegla innihald tímaritanna. Vefmiðlar sem þessir gefa lesendum tækifæri á að 

fá nýtt efni með stöðugum uppfærslum á meðan að tímaritin sjálf koma aðeins út með 

ákveðnu millibili. Á síðustu árum hefur komið fram nýr möguleiki fyrir útgefendur 

tímarita. Með tilkomu spjaldtölvunnar urðu til rafræn tímarit. Með rafrænum tímaritum á 

ég ekki við tímarit sem eru prentuð tímarit á pdf formi sem sett eru á Internetið með það 

eitt að leiðarljósi að auka dreifingu heldur tímarit sem eru hönnuð með það í huga að 

                                                
1 Þorgils Jónsson, „Þjóðbraut upplýsinga til Íslands víkkar stöðugt“, af Vísi, 28. ágúst 2013, sótt 10. 
október 2014,  
http:// www.visir.is/thjodbraut-upplysinga-til-islands-vikkar-stodugt/article/201313082914 
2 Arnþór Jónsson, 1995, „Internet sækir allt nema bragð og lykt“, Dagblaðið Vísir - DV, 25. janúar, bls. 
24-25.  

gera þau aðgengileg sem tímarit á vef og fyrir spjaldtölvur. Þetta eru tímarit sem hafa 

einhverskonar sérstöðu sem getur meðal annars verið gagnvirkni.  

Í kjölfar allra þessara tækninýjunga hefur mikið verið rætt um framtíð og fall 

prentmiðilsins. Bæði í heimi hönnuða og útgefenda. Ýmsar sögusagnir hafa verið um 

það að með tilkomu spjaldtölvunnar sé prentmiðillinn í raun og veru óþarfur. Einnig eru 

til dæmi um útgefendur sem hafa gefið út prentuð tímarit í áratugi og eru nú alfarið 

hættir því og búnir að færa útgáfur sínar á rafrænt form, sem er hannað með spjaldtölvur 

í huga.   

Í þessari ritgerð mun ég skoða hvers vegna tímarit eru ennþá prentuð á pappír og 

hvort fall prentmiðilsins sé ekkert nema stórlega ýktar spár. Ég mun velta fyrir mér 

þeirri spurningu hvort að staður sé fyrir prentmiðla á tímum tækninnar og hvort að 

möguleiki sé á því að prent verði að einhverskonar munaðarvöru í framtíðinni. 

Í fyrsta hluta ritgerðarinnar mun ég fjalla um áhrif tækninýjunga á útgáfu með áherslu 

á tímarit og dagblöð. Ég mun skoða íslenskan markað út frá því hvernig íslenskir 

útgefendur hafa tekið tækninýjungum á borð við spjaldtölvur og bera hann saman við 

erlendan markað. Þar eru útgefendur langt á undan hvað varðar hönnun fyrir spjaldtölvur 

og Internetið og notkun á þeim tækninýjungum sem hægt er að nýta við gerð dagblaða 

og tímarita.  

Í öðrum hluta mun ég greina útgáfur Pitchfork Media sem er leiðandi fjölmiðill á 

sviði tónlistarfrétta. Ég ákvað að taka það fyrirtæki fyrir vegna þess að Pitchfork Media 

nýtir sér ekki aðeins vefsíðu og smáforrit til útgáfu heldur var nýverið hafin útgáfa á The 

Pitchfork Review sem er nýtt prentað tímarit. Þessir þrír miðlar mynda virkilega 

áhugaverða heild þar sem Pitchfork Media nýtir sér þessa vettvanga til þess að ná til 

lesenda sinna með sem flestum leiðum. Sérstök áhersla verður lögð á greiningu á hinu 

prentaða tímariti fjölmiðilsins. Leitað verður svara við því hvað það er sem gerir prentað 

tímarit þess virði að kaupa það, þegar hægt er í raun og veru að nálgast fréttir Pitchfork 

Media á síðunni Pitchfork.com án kostnaðar. Skoðaðar verða þær leiðir sem Pitchfork 

Media fer þegar kemur að útgáfu á mismunandi miðlum og ástæðu þess afhverju 

fjölmiðillinn heldur úti þremur ólíkum miðlum og hvort staða þeirra sé sterkari eða 

veikari fyrir vikið. Spáð verður í spilin og ýmsar framtíðarspár skoðaðar er varða 

upprisu eða fall prentmiðilsins. Sjónum verður einnig beint að tekjumöguleikum tímarita 

og áhrifum þeirra á hönnun blaðanna. 

1 Tímarit og tækninýjungar 

Í Þýskalandi árið 1663 kom fyrsta prentaða tímarit heims út. Það hét Erbauliche 

Monaths-Unterredungen (e. Edifying Monthly Discussions) og var gefið út á prenti með 

reglulegu millibili til ársins 1668.3 Árið 1994, eða 331 ári síðar opnaði The Daily 

Telegraph vefsíðu og hófu útgáfu dagblaðsins á Internetinu. Að þeirra eigin sögn var það 

í fyrsta sinn sem dagblað hóf útgáfu á Internetinu4 Árið 2010 eða 16 árum síðar kom 

iPad út5 og nú aðeins fjórum árum síðar eru spjaldtölvur orðnar að staðalbúnaði á öðru 

hverju heimili.6 

Síðustu áratugi hefur útgáfa tímarita breyst mikið og þróunin verður sífellt hraðari. 

Frá upphafi hafa breytingar á útgáfu tímarita verið margar, misstórar og af 

margvíslegum ástæðum. En á síðustu árum hefur ein tækninýjung haft meiri og öðruvísi 

áhrif en flestar aðrar. Sú nýjung á upphaf sitt að rekja til 27. janúar árið 2010 þegar 

Steve Jobs stóð fyrir framan hóp af fólki og tilkynnti um útgáfudag iPad.7 Um er að 

ræða tæki sem er hannað og þróað af Apple og er svokölluð spjaldtölva. Þann 29. mars 

2010, fimm dögum áður en Apple hóf sölu á iPad, skrifaði blaðamaður Standard að 

nafni Mark Prigg grein um sína eigin sýn á áhrif tækisins á útgáfu dagblaða og tímarita. 

Samkvæmt hugmyndum Mark Prigg taldi hann að útgáfa blaða yrði aldrei söm.8  

1.1 Prentmiðlar á tímum tækninýjunga 

Þrátt fyrir að einungis fjögur ár eru liðin frá því að iPad kom á markað hefur 

möguleikum í útgáfu fjölgað mikið og lítur nú út fyrir að henni séu varla takmörk sett. 

Ástæða þessarar hröðu þróunar er ekki aðeins fólgin í þeim fjölmörgu tækifærum sem 

tæknin hefur leitt af sér í útgáfu. Þvert á móti má rekja hana til óvenju hraðrar aðlögunar 

almennings að þessari nýju tækni. Bandarísk rannsókn frá árinu 2013 sýnir hve fljótt 

almenningur tileinkaði sér notkun spjaldtölva. Samkvæmt rannsókninni voru notendur 

                                                
3 „Magazine Publishing“, af Encyclopædia Britannica, Encyclopædia Britannica, 9. júní 2013, sótt 12. 
október 2014, http://www.britannica.com/EBchecked/topic/356421/magazine#ref200910 
4 Tony Quinn, „Digital magazines: News and a history timeline“, af Magforum, 30. júlí 2013, sótt 12. 
október 2014, http://www.magforum.com/digital_history.htm 
5 „Apple Launches iPad“, af Apple.com, sótt 12. október 2014, 
https://www.apple.com/pr/library/2010/01/27Apple-Launches-iPad.html 
6 „The State of the Tablet Market“, af TabTimes, sótt 14. október 2014, 
http://www.tabtimes.com/resources/the-state-of-the-tablet-market 
7 „Apple Launches iPad“, af Apple.com, 
https://www.apple.com/pr/library/2010/01/27Apple-Launches-iPad.html 
8 Mark Prigg, „iPad to start moving magazine revolution“, af London Evening Standard, 29. mars 2010, 
sótt 14. október 2014,  
http://www.standard.co.uk/lifestyle/ipad-to-start-moving-magazine-revolution-6767687.html 

spjaldtölva, á aldursbilinu 18 til 64 ára í Bandaríkjunum, orðnir 20% árið 2011, það er 

ári eftir að iPad kom á markað. Árið 2013 voru notendur orðnir 52%. Í sömu rannsókn 

var einnig spáð um að notendafjöldi árið 2014 yrði kominn upp í 64%.9 

Þróun á útgáfu- og miðlunarleiðum fyrir spjaldtölvur hefur einnig haft áhrif á hönnun 

fyrir annan tölvubúnað. Áður fyrr voru tímarit oftar en ekki sett á Internetið í PDF formi, 

með engum viðbótum frá prentuðu útgáfunni. Þegar spjaldtölvurnar komu á markað var 

þessu ekki breytt strax. Áður en langt um leið fóru ýmsir útgefendur að átta sig á því að 

stærðirnar sem henta á prenti hentuðu ekki endilega á skjástærðinni sem gefin var fyrir 

til dæmis iPad. Fyrstu tilraunir tímarita til þess að aðlaga sig að þessari þróun voru 

einfaldlega þær að breyta uppsetningu tímaritanna fyrir þessa tilteknu skjástærð. Eins og 

sjá má í auglýsingu frá Popular Mechanics var þeirra tilraun einmitt þannig. Í fyrstu er 

Jim Meigs, fyrrverandi ritstjóri tímaritsins,10 að lýsa því hvernig stærðin á prentaða 

tímaritinu passar ekki inn í skjáinn á iPad. Næst fer hann í það að sýna hvernig þeir unnu 

að nýju umbroti til þess að tímaritið myndi sóma sér á spjaldtölvunni. Þar næst sýnir 

hann hvernig hægt er að skoða ýmsar teikningar og leiðbeiningar um samsetningu á 

smíðaverkefnum, sem fylgja hverju blaði, í þrívídd.11 Þessi litli hluti, það er 

teikningarnar af verkefnunum, af annars ógagnvirku tímariti gefur örlitla innsýn inn í 

þann heim sem opinn er fyrir útgefendur tímarita á stafrænu formi. Með því að bæta 

aðgerð inn í smáforritið sem ekki er mögulegt að gera á prenti er verið að auka verðleika 

smáforritsins.  

Einnig hafa auglýsingar þar sem snjallsímar og tölvur vinna saman að því að skapa 

ákveðinn sýndarveruleika litið dagsins ljós á síðustu árum12 og samtengingarmöguleikar 

á milli mismunandi miðla eru sífellt að aukast. Þar spila samfélagsmiðlar á borð við 

Twitter, Facebook, Instagram og fleiri ekki síður stórt hlutverk.13 

 

 

 
                                                
9 „The State of the Tablet Market“, af TabTimes 
 http://www.tabtimes.com/resources/the-state-of-the-tablet-market 
10 „Ryan D'Agostino Named Editor-in-Chief of Popular Mechanics“, af Hearst Magazines, 22. apríl 2013, 
sótt 2. desember 2014, http://www.hearst.com/newsroom/ryan-d-agostino-named-editor-in-chief-of-
popular-mechanics 
11 Andrew Davis, The Future of Digital Is Print, Integrated Print Center, 2013, sótt 2. desember 2014, 
http://ipc.printing.org/page/11408 
12 Sjá t.d. auglýsingarherferðina „Höldum Fókus“ á vegum Samgöngustofu, http://www.holdumfokus.is 
13 Rebecca Sterner, „Social Media for Magazines“, af Rebecca Sterner, Magazine Consulting, 2014, sótt 
12. nóvember 2014, 
 http://www.rebeccasterner.com/publishing/magazine-marketing/social-media-for-magazines/ 

1.2 Hefur prentmiðillinn ennþá vægi? 

Samhliða þessari þróun hefur mikið verið rætt um mikilvægi prentmiðla á þessum 

tímum og eru skiptar skoðanir hvað það varðar. Í október árið 2012 kom tilkynning frá 

tímaritinu Newsweek, sem starfrækt hefur verið frá árinu 1933, um að útgáfu prentaðs 

tímarits yrði hætt og að framvegis færi öll útgáfa fram á stafrænu formi.14 Aðeins rúmu 

ári síðar, í desember árið 2013, kom önnur tilkynning frá Newsweek. Eftir eigendaskipti 

og ýmsar áherslubreytingar var hin prentaða útgafa Newsweek endurvakin. Með nýjum 

áherslum og áskrifendamiðaðri útgáfu, þar sem miðillinn treystir í meira mæli á 

áskrifendatekjur heldur en auglýsingatekjur, er nýja prentúgáfan hugsuð sem vandaðara 

og eigulegra blað heldur en áður var.15 Á sama tíma tilkynnti fyrirtækið Pitchfork Media 

í fyrsta sinn um útgáfu prentaðs tímarits en fyrrnefndur miðill hefur haldið úti vefsíðu 

með fréttum og gagnrýni úr tónlistarheiminum frá árinu 1996.16 Ákvarðanir Pitchfork og 

Newsweek sýna báðar fram á nýja stefnu í útgáfu prentaðra blaða. Útgefendur eru ekki 

lengur að reyna að selja blöðin sem upplýsingamiðil einan saman, heldur sem eigulegan 

söfnunargrip. 

 

1.3 Ísland í sviðsljósinu 

Samkvæmt heimildum frá árinu 2010, sem eru nýjustu heimildir er varða útgáfu tímarita 

á Íslandi, voru 35 tímarit gefin út það ár á Íslandi, meðtalin eru öll dagblöð, vikublöð og 

mánaðarblöð. Flest þessara blaða hafa einhverja, en þó litla viðveru á Internetinu. Sum 

þeira dansa á línunni um það hvort kalla má tímarit eða vefsíðu og önnur lifa aðeins í 

prenti og á samfélagsmiðlum.  

Tveir stærstu prentuðu fréttamiðlarnir á Íslandi eru Morgunblaðið og Fréttablaðið. 

Bæði þessi dagblöð hafa sér til stuðnings einskonar fréttaveitur í formi vefsíðna. 

Samhliða prentuðum útgáfum þeirra hafa hvor um sig ákveðna viðveru á Internetinu. 

Samkvæmt vefmælingum eru Mbl.is og Visir.is tvær mest sóttu heimasíðurnar á Íslandi, 

hvor um sig með í kringum 200.000 notendur.17 Viðvera þeirra er reyndar ekki beinlínis 

í takt við nýja tækni og útgáfur blaða erlendis frá en hún er samt sem áður til staðar. 

                                                
14 Jennifer Saba, Peter Lauria, „After 79 years in print, Newsweek goes digital only“, af Reuters, 18. 
október 2012, sótt 12. nóvember 2014,  
http://www.reuters.com/article/2012/10/18/us-newsweek-digital-idUSBRE89H0L020121018 
15 Christine Haugney, „Newsweek Plans Return to Print“, af The New York Times, 3. desember 2013, sótt 
12. nóvember 2014,  
http://www.nytimes.com/2013/12/04/business/media/newsweek-plans-return-to-print.html?_r=1& 
16 „Introducing the Pitchfork Review“, af Pitchfork, 21. nóvember 2013, sótt 12. nóvember 2014, 
http://pitchfork.com/news/52947-introducing-the-pitchfork-review/ 
17 Heimasíða Veflistans, Modernus, 2001, sótt 21. nóvember 2014, http://www.veflistinn.is 

Samhliða vefsíðunni og dagblaðinu sjálfu eru báðir útgefendur með smáforrit á sínum 

vegum. Þessi smáforrit birta einungis PDF skjöl af prentuðu blöðunum og bjóða á engan 

hátt upp á gagnvirkni af hálfu lesandans.18 Þetta er aðeins gert til þess að auka dreifingu 

á blaðinu sjálfu en ekki til þess að bæta einu né neinu við heildar útgáfuna. 

Í upptalningu tímarita á Íslandi sem nýta sér tækni á einn eða annan hátt má meðal 

annars nefna Kjarnann sem var stofnaður árið 2013.19 Kjarninn var upphaflega vikulegt 

veftímarit sem var gefið út í smáforriti fyrir iPhone og iPad en hefur aldrei verið gefinn 

út á prenti. Í tilkynningu frá Þórði Snæ Júlíussyni, ritstjóra Kjarnans þann 2. október 

2014 segir: „Tímaritið hefur verið okkar aðalútgáfa fram til þessa og komið út alls 58 

sinnum. Í stað þess að koma í stórum skammti á hverjum fimmtudegi ætlum við héðan í 

frá að vera hluti af daglegu fjölmiðlaneyslumynstri lesenda okkar.“20 Ákvörðun 

Kjarnans um að hætta úgáfu á veftímariti og einbeita sér alfarið að fréttavef sínum með 

stöðugum uppfærslum er greinileg leið til þess að taka þátt í daglegum umræðum 

lesenda. Ákvörðunin sýnir enn fremur fram á það hversu hröð þróun á sér stað og það að 

útgefendur eru reiðubúnir að aðlaga sig að þörfum neytenda með tilheyrandi 

breytingum. Sú mikla þróun og sá hraði sem einkennir tæknisamfélagið er það sem gerir 

útgefendum kleift að aðlaga sig eins fljótt og örugglega að þörfum neytenda án þess að 

valda of miklum óþægindum.   

Þrátt fyrir að Ísland sé að mörgu leiti eftir á í útgáfu rafrænna tímarita og dagblaða 

samhliða þeim prentuðu segir Birgir Þór Harðarson, framleiðslustjóri Kjarnans í viðtali 

að möguleikar á því að prent- og vefmiðlar geti unnið saman að heildsteyptari útgáfu í 

framtíðinni séu greinilega til staðar. Hann bendir á vínylplötur máli sínu til stuðnings og 

segir að í framtíðinni muni prentverk verða enn meiri munaðarvara heldur en á árunum 

áður.21 En þrátt fyrir miklar vangaveltur síðastliðin ár um fall prentmiðilsins er ýmislegt 

sem rennir stoðum undir það að þær vangaveltur séu í raun á villigötum.  

                                                
18 Sjá smáforritin Morgunblaðið og Fréttablaðið. 
19 Um Kjarnann, Kjarninn, sótt 21. nóvember 2014, http://kjarninn.is/um-kjarnann 
20 Kjarni Framtíðarinnar, Kjarninn, sótt 21. nóvember 2014, http://kjarninn.is/kjarni-framtidarinnar 
21 Viðtal (14. september 2013) Viðtal höfundar við Birgi Þór Harðarson 

2. Pitchfork Media 

Við gerð þessarar ritgerðar varð ljóst að ekki væri nóg að styðjast aðeins við skrifaðar 

heimildir heldur var nauðsynlegt að taka fyrir og greina tímarit sem höfundi þykir standa 

upp úr hvað varðar samhliða notkun á prent- og vefmiðlum. Höfundi þykir The 

Pitchfork Review og Pitchfork Media vera áhugaverð heild þar sem fyrirtækið gefur út 

efni fyrir þrjá mismunandi miðla sem allir vinna vel, bæði saman sem heild og í 

sitthvoru lagi. Með greiningunni mun höfundur skoða samvinnu þessara þriggja miðla 

sem og sérstöðu hvers miðils fyrir sig.  

 

2.1 Um Pitchfork Media 

Frá árinu 199622 hefur Pitchfork Media verið ein af leiðandi vefsíðum á sviði 

tónlistarfrétta og tónlistargagnrýni í heiminum. Þrátt fyrir sveiflur í lesendahóp er 

ótrúlegt hversu lengi og vel Pitchfork Media hefur náð að halda velli. Því má meðal 

annars þakka útsjónarsemi Ryan Schreiber, stofnanda síðunnar. Nú er fyrirtækið ekki 

lengur aðeins fjölmiðill heldur sér það einnig um tónlistarhátíðina Pitchfork Music 

Festival sem er í hópi vinsælustu tónlistarhátíða heims. Hátíðinni er hagað þannig að þar 

koma fram þeir tónlistarmenn og hljómsveitir sem hafa fengið gagnrýni eða 

einhverskonar umfjöllun á vefsíðunni.23  

Síðla árs 2013 tóku Pitchfork Media óvænta stefnu. Þann 21. nóvember kom 

tilkynning um The Pitchfork Review. Í fyrsta sinn í sögu fyrirtækisins var tilkynnt um 

útgáfu prentaðs tímarits.24 Aðeins nokkrum dögum áður en tilkynning kom frá Pitchfork 

Media um útgáfu prentaða tímaritsins kom önnur tilkynning um nýtt smáforrit frá 

fyrirtækinu.25 Það að þessar tvær tilkynningar hafi komið með svo stuttu millibili rennir 

stoðum undir þær vangaveltur höfundar að þessar tvær nýjungar, það er smáforritið og 

prentaða tímaritið séu hluti af áætlun Pitchfork Media um að ná til sem flestra lesenda á 

eins víðum vettvangi og hægt er.  

 
                                                
22 „Advertising“, af Pitchfork, sótt 21. nóvember 2014, http://pitchfork.com/ad/ 
23 Michael Gillis, „The Curators of Cool: A History of Pitchfork Media“, af Newcity Music, 14. júlí 2011, 
sótt 22. nóvember 2014,  
http://music.newcity.com/2011/07/14/the-curators-of-cool-a-history-of-pitchfork-media/ 
24 „Introducing the Pitchfork Review“, af Pitchfork,  
http://pitchfork.com/news/52947-introducing-the-pitchfork-review/ 
25 „Download Our New 'Pitchfork Weekly' App for iPad, iPhone, and iPod Touch“, af Pitchfork, 14. 
nóvember 2013, sótt 22. nóvember 2014,  
http://pitchfork.com/news/52921-download-pitchfork-weekly-our-new-app/ 

2.2 Greining 

Á vegum fyrirtækisins eru þrennskonar miðlar. Vefsíðan Pitchfork.com, smáforitið 

Pitchfork Weekly og prentaða tímaritið The Pitchfork Review. Með samnýtingu þessara 

miðla nær Pitchfork Media að búa til sannfærandi heim sem umlykur allt það efni sem 

fyrirtækið gefur frá sér. 

 

2.2.1 The Pitchfork Review 

Samkvæmt tilkynningu um The Pitchfork Review kom fyrsta tölublaðið út þann 14. 

desember árið 2013 og mun framvegis koma út á ársfjórðungsfresti.26 Í ritstjórnarpistli 

fyrstu útgáfu tímaritsins koma eftirfarandi orð fram:  

 
We love the speed and community of the internet, but there's so much noise (and far 

too few filters) that important stories can get lost. We work hard on what we publish 
day-to-day. And put so much of ourselves into the features we run on Pitchfork.com 
We wanted an opportunity to give some pieces a second life, one that won't be lost on 
Google searches and twitter archives.27 

 

Hugsunarháttur sem þessi virðist að mörgu leiti vera ríkjandi hjá útgefendum sem 

hafa tekið þá ákvörðun að endurútgefa, eða þá þeirra sem kjósa að hefja í fyrsta sinn 

útgáfu á prentuðu tímariti. Það sem er áberandi við þessar ákvörðunartökur er hversu 

mikil áhersla er lögð á fallegt og vel hannað prentverk samhliða því að innihalda langar 

og fræðandi greinar sem fanga tíðaranda samtímans.  

Við greiningu er umgjörð tímaritsins það fyrsta sem skoðað er. Uppsetning á forsíðu 

er einföld og brotið er inn á forsíðu og baksíðu. Myndefni á forsíðum fyrstu þriggja 

tímaritanna28 er allt mismunandi og höfðar það strax til þeirrar löngunar að eignast hvert 

og eitt tímarit og safna heildinni. Uppsetningin er stílhrein og sett upp fyrir miðju sem 

gefur þeim sem sér um myndefni forsíðanna mjög frjálsar hendur. Á forsíðunum eru 

engar fyrirsagnir heldur aðeins nafn tímaritsins, hvenær það kom út og númer hvað hver 

útgáfa er. [mynd 1]  

Samkvæmt listrænum stjórnanda tímaritsins vísar titillinn í þá upplifun að uppgötva 

eitthvað nýtt og ánægjulegt sem tengist tónlistarheiminum. Á árunum áður þurfti 

almenningur að bíða eftir útgáfu prentaðra tónlistartímarita til þess að fá upplýsingar um 

nýja tónlist og var sú eftirvænting óbærileg fyrir marga. Titillinn  

                                                
26 „Introducing the Pitchfork Review“, af Pitchfork,  
http://pitchfork.com/news/52947-introducing-the-pitchfork-review/ 
27 „Welcome to The Pitchfork Review“, í The Pitchfork Review, vol. 1, no. 1, 2014, bls. 9. 
28 Við skrif þessarar ritgerðar voru aðeins þrjú tölublöð af The Pitchfork Review komin út. 

stendur ekki endilega aðeins fyrir uppgötvun á nýrri tónlist heldur einnig fyrir varanleika 

þeirrar ástar sem almenningur hefur á tónlist og hvernig hægt er að uppgötva hann á ný 

með lestri á tímaritinu.29 

Það fyrsta sem höfundur tók eftir þegar tímaritinu var flett í fyrsta skipti er að engar 

auglýsingar prýða blaðsíður þess. Sú athugun ber þess merki að útgefendur tímaritsins 

vilja koma efninu á framfæri í umgjörð þar sem ekkert annað en ritstýrt efni tímaritsins 

fangar auga og huga lesandans.  

Í The Pitchfork Review er tíðarandi samtímans fangaður í ítarlegum og vel skrifuðum 

greinum sem gefa góða og upplýsandi mynd af tónlistarheiminum eins og hann er í dag, 

ekki aðeins með upplýsingum um nýjar plötuútgáfur heldur alls þess sem tengist 

tónlistarheiminum. Fyrsta greinin í fyrstu útgáfu fjallar meðal annars um upplifun 

greinahöfundar á fjölmiðlun tónlistar frá hans yngri árum sem og í samtímanum.30 

Greinar sem þessi virka sem heimild um bæði liðna tíma og samtímann og vegna þess að 

þær eru gefnar út á prenti munu þær ekki jafn auðveldlega týnast í óendanleika vefsins 

þar sem ofgnótt upplýsinga (e. information overload) er þekkt vandamál.31  

Á blaðsíðum The Pitchfork Review er ekki aðeins að finna greinar og annan 

skrifaðan texta heldur eru myndasögur, teikningar og ljósmyndir ekki síður áberandi. 

[mynd 2] Þessi hluti blaðsins er einnig mikilvæg heimild um samtímann sem og 

tíðaranda. Ljósmyndasería er í hverju blaði og er sá hluti prentaður á pappír sem 

frábrugðinn er öðrum pappír sem notaður er í tímaritið að því leiti að hann er glansandi. 

Allir aðrir hlutar tímaritsins eru prentaðir á mattan pappír. [mynd 3] Sú ákvörðun var 

líklega tekin vegna þess að eiginleikar glanspappírs bjóða upp á fleiri liti og skarpari 

upplausn heldur en mattur pappír.32  

 

 

                                                
29 James Cartwright, „Publication: An interview with Michael Renaud, creative director of Pitchfork's 
excellent new print magazine“, af It’s Nice That, 3. febrúar 2014, sótt 25. nóvember 2014, 
http://www.itsnicethat.com/articles/pitchfork-review-interview 
30 Simon Reynolds, „Worth Their Wait“, í The Pitchfork Review, vol. 1, no. 1, 2014, bls 11-22.  
31 Alex Hudson, „The Age of Information Overload“, af BBC, 14. ágúst 2012, sótt 25. nóvember 2014, 
http://news.bbc.co.uk/2/hi/programmes/click_online/9742180.stm 
32 Steve Sanders, „Using Matte, Semi-gloss and Glossy Paper“ af Steve’s Digicams, sótt 25. nóvember 
2014,  
http://www.steves-digicams.com/knowledge-center/using-matte-semi-gloss-and-glossy-paper.html#b 

The Pitchfork Review notar ekki aðeins mismunandi áferð af pappír til þess að greina 

á milli hluta blaðsins heldur eru einnig notaðir mismunandi litir af pappír til þess að 

undirstrika einstaka greinar. [myndir 4-7]  Frá augum höfundar virðist engin sérstök 

regla gilda um það hvaða greinar skuli vera í lit en það að skipta um lit fyrir ákveðnar 

greinar virkar vel fyrir augað og gefur tímaritinu ákveðna dýpt.  

Í lok hvers tímarits er kafli sem heitir Control P. Í þessum kafla eru teknar fyrir 

greinar og fréttir sem áður hafa verið birtar á vefsíðunni og ritstjórar tímaritsins halda 

upp á. Af þessu má greina að kaflaheitið vísar í skipun í tölvum sem kallast líma  

(e. paste) þar sem texti er klipptur (e. copy) af einu skjali og límdur í annað. Kaflaheitið 

eitt og sér felur í sér skemmtilega tengingu við vefmiðla Pitchfork Media. Ýmsu 

aukaefni hefur verið bætt við þessar greinar, meðal annars frá höfundunum sjálfum, 

blaðamönnum sem starfa hjá tímaritinu og jafnvel athugasemdum frá lesendum.  

Þessi lokakafli hvers tímarits virðist vera eina undantekningin frá óreglu er varðar 

litaval pappírs fyrir tímaritið. Control P kaflinn er prentaður á örlítið gulari pappír heldur 

en aðrir hlutar blaðsins og telur höfundur það vera vegna þess að sá kafli fjallar um eldri 

greinar. Margar tegundir pappírs eru búnar til úr við sem inniheldur efnið lignín (e. 

lignin) og við oxun (e. oxidation) bætast súrefnisfrumeindir við frumeindir lignínsins 

sem verður til þess að þær endurkasta ljósi á annan hátt en áður og virðist pappírinn þar 

af leiðandi hafa gulnað.33 Höfundur telur það vera ástæðuna fyrir því að greinar sem 

áður hafa verið gefnar út séu prentaðar á gulari pappír. Þannig má draga þá ályktun að 

greinarnar séu eldri heldur en aðrir hlutar blaðsins.  

Pappírsvalið er mikilvægur þáttur til þess að minna á það áþreifanlega við útgáfu 

prentverks. Snertingin við pappírinn og mismunandi pappírsáferð undirstrikar enn 

fremur þá tilfinningu að verið sé að lesa prentaðan hlut og að í höndunum er eitthvað 

sem er áþreifanlegt. Eitthvað sem er eigulegra heldur en megabæt og gígabæt. 

Hverju tímariti fylgir 7" vínyl plata. Hver plata inniheldur ákveðin lög sem starfsfólk 

Pitchfork hefur valið hverju sinni. Vínylplata er ákveðin tenging við prent þar sem 

báðum þessum útgáfumöguleikum hefur að mörgu leiti verið skipt út fyrir stafrænar 

útgáfur. 

                                                
33 Nora Lockshin, „Why does paper yellow?“ af Smithsonian Institution Archive, 4. nóvember 2011, sótt 
26. nóvember 2014, 
http://siarchives.si.edu/services/forums/collections-care-guidelines-resources/why-does-paper-yellow 

2.2.2 Pitchfork.com 

Höfundur telur viðveru Pitchfork Media á Internetinu og í smáforritum vera til 

fyrirmyndar. Vefsíðan Pitchfork.com hefur verið starfrækt í um 20 ár og fær í kringum 

350.000 daglegar heimsóknir.34 Á síðunni eru birtar nýjustu fréttir úr tónlistarheiminum 

ásamt tónlistargagnrýni. Á vefsíðunni er upplýsingaflæði stöðugt og reglulegt þannig að 

notandi sem notar vefsíðuna daglega getur átt von á nýju efni við hverja heimsókn.  

Uppsetning á heimasíðunni er hefðbundin og kunnugleg. Vefsíðan er sett upp í 

umbroti sem líkist ekki tímaritinu. Hins vegar veldur umbrotið því að auðvelt er að 

nálgast efni vefsíðunnar á sem skilvirkastan hátt. Helstu flokkum síðunnar, það er 

tónlistargagnrýninni og fréttum úr tónlistarheiminum, er skipt upp í tvo dálka á 

forsíðunni og þeim komið fyrir á miðri síðu hlið við hlið. [mynd 8]  Með því geta 

notendur síðunnar auðveldlega fundið það efni sem þeir leita af.  

Hluti af vefsíðunni er notaður undir Pitchfork TV sem flokka mætti sem sjálfstæðan 

miðil á vegum Pitchfork Media. Þar eru sett inn myndbönd frá tónlistarhátíðinni 

Pitchfork Music Festival og tónlistarmyndbönd í bland við viðtöl við fólk úr 

tónlistarheiminum.35 

 

2.2.3 Pitchfork Weekly 

Smáforritið Pitchfork Weekly kom út á svipuðum tíma og tilkynning barst um útgáfu 

The Pitchfork Review. Þar er að finna tónlistargagnrýni í bland við ítarefni frá Pitchfork 

TV. Pitchfork Weekly er, eins og nafnið gefur til kynna, einskonar vikulegt smátímarit 

frá fyrirtækinu. Tímaritinu er niðurhalað á spjaldtölvur eða snjallsíma í tengingu við 

þráðlaust Internet. Þegar tímaritinu hefur verið halað niður er hægt að skoða það án þess 

að vera tengdur við Internetið. Með þessum hætti er komið til móts við þá lesendur sem 

til dæmis nýta sér almenningssamgöngur þar sem tenging við þráðlaust internet er af 

skornum skammti.36  

Í smáforritinu eru einnig gefin út svokölluð hlaðvörp þar sem ritstjórar tímaritsins eru 

með spjallþætti og viðtöl við fólk úr tónlistarheiminum. Hlaðvörpin er aðeins  

                                                
34 „Pitchfork.com Graphic and Demographic Statistics by Quantcast“, af Quantcast, sótt 26. nóvember 
2014, https://www.quantcast.com/pitchfork.com 
35 Sjá www.pitchfork.com/tv/ 
36 „Download Our New 'Pitchfork Weekly' App for iPad, iPhone, and iPod Touch“, af Pitchfork,  
http://pitchfork.com/news/52921-download-pitchfork-weekly-our-new-app/ 

hægt að nálgast í smáforritinu og gefur það Pitchfork Weekly þar af leiðandi aukið 

vægi.37 

 

2.2.4 Heildin 

Þó svo að Pitchfork Media miðli á vissan hátt sama efni með öllum sínum miðlum eru 

frásagnarleiðir þeirra mismunandi. Hver og einn einasti miðill frá Pitchfork Media hefur 

upp á eitthvað einstakt að bjóða umfram hina en styður jafnframt við heildarmyndina. 

Ítarlegar greinar og engar auglýsingar er að finna í prentaða tímaritinu, smáforritið 

Pitchfork Weekly býður upp á færri upplýsingar og auðveldari lesningu heldur en 

vefsíðan ásamt því að bjóða upp á hlaðvarp frá ritstjórum Pitchfork. Vefsíðan er síðan 

næstum endalaus uppspretta upplýsinga þar sem upplýsingaflæði er stöðugt. Þessi 

breytileiki á milli miðla gerir það að verkum að áhugavert er að fylgjast með hverjum og 

einum sem og öllum miðlunum saman. Hver miðill hefur sína sérstöðu og þegar litið er á 

heildina er Pitchfork Media með virkilega sannfærandi viðveru á öllum sínum miðlum 

sem gerir heildina alla mjög trúverðuga.  

 

2.2.5 Samfélagsmiðlar 

Ásamt því að hafa mjög sannfærandi viðveru á öllum sínum miðlum nýtir Pitchfork 

Media samfélagsmiðla sér til stuðnings. Á Facebook, Instagram, Twitter, Youtube og 

Tumblr er að finna vettvanga sem Pitchfork Media sér til þess að koma efni sínu á 

framfæri sem og að geta átt möguleika á beinu sambandi við lesendur. 

Samfélagsmiðlar eru mikilvægir í markaðssetningu á fyrirtækjum í öllum hornum 

samfélagsins þar sem beint samband við lesendur er sá þáttur sem er hvað mikilvægastur 

í markaðssetningu í nútímasamfélagi.38 

 

2.2.6 Hönnunargreining 

Þó Pitchfork Media sé efnislega til fyrirmyndar á öllum miðlum að mati höfundar er 

margt sem samsvarar sér ekki í hönnun þessara miðla. Pitchfork Weekly og The 

Pitchfork Review bera með sér keim af samhæfingu hönnunar en vefsíðan er ansi 

frábrugðin. Eins og áður kom fram komu tilkynningar frá Pitchfork Media  
                                                
37 „Download Our New 'Pitchfork Weekly' App for iPad, iPhone, and iPod Touch“, af Pitchfork,  
http://pitchfork.com/news/52921-download-pitchfork-weekly-our-new-app/ 
38 Rebecca Sterner, „Social Media for Magazines“, af Rebecca Sterner, Magazine Consulting,  
 http://www.rebeccasterner.com/publishing/magazine-marketing/social-media-for-magazines/ 

um The Pitchfork Review og Pitchfork Weekly á svipuðum tíma og má þar af leiðandi 

draga þá ályktun að einhverskonar samræming hafi átt sér stað í hönnunarferli beggja 

miðla. Í grein sem birtist á Pitchfork.com þar sem tilkynnt var um útgáfu Pitchfork 

Weekly kemur fram að hönnun smáforritsins er innblásin af prentuðum tímaritum með 

meiri áherslu á skýrar og flottar ljósmyndir ásamt lengri og hnitmiðaðri greinum.39 

Línur og hringir einkenna hönnun bæði Pitchfork Weekly og The Pitchfork Review. 

[myndir 9-10] Stílhrein uppsetning er einkennandi fyrir báða miðla og er hægt að líta á 

hönnun þeirra beggja sem ákveðna heild, en þó með ýmsum breytum.  

Eitt sem höfundi finnst vert að nefna varðandi hönnun á smáforritinu Pitchfork 

Weekly er að þó svo að boðið sé upp á tengingar við samfélagsmiðla, þar sem mögulegt 

er að deila ákveðnum greinum og fréttum með vinum af Facebook og Twitter er engin 

hætta á því að lesandi týnist og komist ekki til baka á þá grein sem upphaflega átti að 

deila. Oft taka rafræn tímarit sig til og ofhlaða greinar sínar af alls kyns gagnvirkum 

möguleikum sem gerir það að verkum að erfitt getur reynst að skoða tímaritið líkt og ef 

um prentað tímarit væri að ræða. Pitchfork Weekly leysir þetta á einfaldan hátt, 

möguleiki er að deila greininni en sú aðgerð tekur lesandann ekki út úr smáforritinu 

sjálfu.  

Pitchfork.com er hins vegar í allt öðrum stíl heldur en Pitchfork Weekly og The 

Pitchfork Review. Höfundur telur það vera vegna þess að vefsíðan hefur verið til mun 

lengur og getur það tekið langan tíma að aðlaga vefsíðu að nýjum stíl. Þegar heimasíðan 

er skoðuð nánar má finna dæmi þar sem uppsetning ákveðinna greina, sem meðal annars 

hafa birst í The Pitchfork Review, er mun líkari uppsetningu prentaða tímaritsins heldur 

en vefsíðunnar sjálfrar. Þar má nefna sem dæmi greinin Worth Their Wait eftir Simon 

Reynolds sem áður hefur verið fjallað um í þessari ritgerð. Greinin er greinilega sett upp 

í sama stíl og notaður var í The Pitchfork Review [myndir 11-12] og vekur upp 

spurningar um það hvort að vefsíðan sjálf sé til endurskoðunar er varðar hönnun og 

uppsetningu.  

Af þessu má greina að samræming hönnunar þessar þriggja miðla er ekki eins góð og 

hún gæti verið. Þó verður að hafa í huga að tveir þessara miðla eru aðeins árs gamlir og 

er margt sem bendir til þess að verið sé að endurskoða samræmingu allra miðla.   

                                                
39 „Download Our New 'Pitchfork Weekly' App for iPad, iPhone, and iPod Touch“, af Pitchfork,  
http://pitchfork.com/news/52921-download-pitchfork-weekly-our-new-app/ 

2.3 Á Íslandi í dag 

Á Íslandi er margt spennandi að gerast í heimi tímarita. Veftímaritið Blær er tiltölulega 

nýtt og segir á vefsíðu þeirra „Blær brúar bilið milli tímarits og vefsíðu með nýrri tegund 

af sjónrænni framsetningu með upplifun notenda að leiðarljósi.“40 Blær gefur þó aðeins 

út á vefsíðu sinni og hefur engan annan miðil sér til stuðnings. Svo vikið sé aftur að 

Kjarnanum, þá er það fjölmiðill sem er í stöðugri þróun. Áður var Kjarninn gefinn út 

vikulega fyrir iPad en er nú orðinn að daglega uppfærðri vefsíðu. Helstu fréttamiðlarnir 

Fréttablaðið og Morgublaðið hafa vefsíðu og smáforrit sér til stuðnings. Í smáforritinum 

eru þó aðeins PDF útgáfur af útgefnum dagblöðum frá báðum fréttamiðlum en engin 

viðbót við það.  

Þrátt fyrir að margt sé að gerast í heimi tímarita á Íslandi tókst höfundi ekki að finna 

neitt tímarit sem gefið er út á Íslandi þar sem smáforrit, vefsíða og prentverk vinna 

saman á sama hátt og Pitchfork Media. Líkt og greint hefur verið að framan hefur sá 

fjölmiðill skapað ákveðna heild en haldið á sama tíma sérstöðu fyrir hvern miðil. 

                                                
40 Um Blæ, Blær, sótt 21. nóvember 2014, http://blaer.is/um 

3 Tekjumöguleikar og framtíðin 

Mikið er rætt um framtíðina og möguleika sem útgefendur tímarita hafa á tímum 

tækninnar. Ýmsar leiðir hafa nú þegar verið farnar með misgóðum árangri. Í dag eru 

útgáfur tímarita eins misjafnar og þær eru margar. Prentaða tímaritið Newsweek var 

endurvakið eftir árs dvala með áskrifendamiðaðri útgáfu en einnig með sölu á 

auglýsingum. Pitchfork Media hóf útgáfu á sínu prentaða tímariti næstum tuttugu árum 

eftir að vefsíða þeirra var stofnuð, það tímarit inniheldur engar auglýsingar og er miðað 

að áskrifendum, sem þýðir að helstu tekjur af The Pitchfork Review koma frá 

áskrifendum og kaupendum tímaritsins. Vefsíðan Politico.com kom einnig með 

tilkynningu á svipuðum tíma og Pitchfork Media tilkynnti um The Pitchfork Review. 

Þar tilkynnti Politico.com um útgáfu prentaðs tímarits, sem aldrei hafði verið gefið út 

áður. Politico tóku hinsvegar aðra stefnu í tekjumálum þar sem tímaritinu er dreift frítt 

um Washington D.C. og á ákveðnum stöðum í Bandaríkjunum. Politico ákvað að þeirra 

helsta tekjulind yrði sala á auglýsingum.  

Það eru ekki aðeins auglýsingar og tekjur sem aðgreina aðferðir til þess að gefa út 

tímarit nú til dags. Notkun mismunandi miðla er einnig mikilvægur þáttur til þess að ná 

til sem flestra lesenda. Einnig er mikilvægt að ákveða hvaða miðla skal nota fyrir hvaða 

tímarit þar sem hver og einn einasti virkar ekki endilega fyrir allar útgáfur.  

Flestir sem tala um fall eða upprisu prentmiðilsins hafa einhverskonar framtíðarsýn á 

það hvernig hlutirnir munu verða í framtíðinni. Elizabeth Grizwold, grafískur hönnuður, 

segir aðspurð hver framtíð prents sé: 

 
I would love to say that the role of print and paper will increase in the next 5, 10, 50 

years. I suppose if we're heading toward a more digital world, then well designed pieces 
that take into account quality printing and appropriate paper stock will really stand out 
in a crowd. These signature pieces will make a bold impact to the intended audience. 
Just like print, digital can be well designed or poorly designed. But when a printed 
piece is well designed, it exudes the quality of the brand. The look, feel, smell, weight, 
and size of a printed piece all add to the overall brand impression and value — this is 
the true cherry on top.41 

 

Þessi hugsunarháttur kemur greinilega úr sömu átt og það sem fram kom í 

ritstjórnarpistli í fyrstu útgáfu The Pitchfork Review.42 Þar sem áhersla er lögð á 

vandað prentverk og gott innihald til þess að tímaritið standi framar öðrum 

slíkum.   
                                                
41 „What is the Future of Print“ af GDUSA, 2013, sótt 20. september 2014, 
http://gdusa.com/issue_2013/may/print_survey_future_print.php 
42 „Welcome to The Pitchfork Review“, bls. 9. 

Samir Husni, einn færasti og þekktasti greinandi í heimi tímarita, er einn af 

þeim sem hefur litlar áhyggjur af spádómum um fall prentmiðilsins. Hann segir í 

grein við USA Today að ef tímarit ætli sér að lifa á áskrifendatekjum verður 

tímaritið að koma til móts við væntingar lesenda og væntingarnar aukast í 

samræmi við kostnað. Prentað tímarit verður að vera virkilega vel hannað og 

efnislega gott til þess að eiga möguleika á því að halda velli á tímum tækninnar.43  

                                                
43 Rem Rieder, „Do 'Newsweek,' 'Time' have a future?“, af USA Today, 10. mars 2014, sótt 26. nóvember 
2014, http://www.usatoday.com/story/money/columnist/rieder/2014/03/10/future-for-
newsweeklies/6253817/ 

Niðurlag 

Hraði samfélagsins og tækniþróunar eykst með hverjum áratugnum. Við 

mannfólkið eigum stundum í stökustu vandræðum með að halda í við þennan 

hraða. En þrátt fyrir það getum við verið ansi lunkin við það að aðlaga okkur að 

nýrri tækni. Spjaldtölvan er þar gott dæmi. Með tilkomu hennar er hægt að velta 

sér upp úr því hvort að prentverk eigi sér einhverja framtíð. 

Það að svara spurningum á borð við það hvort að prent sé í raun og veru að deyja 

út eða ekki er ansi snúið. Þeim gæti meðal annars verið svarað á þann hátt að 

prent, í því formi sem það hefur verið í síðastliðna áratugi, mun ekki eiga 

afturkvæmt. Hinsvegar virðist sem nýir og spennandi tímar séu framundan er 

varðar prentun á tímaritum. Þegar upplýsingar eru aðgengilegar hverjum sem er á 

Internetinu, næstum því hvar sem er og hvenær sem er, má færa rök fyrir því að 

prentað efni sé í raun og veru óþarft. Þrátt fyrir það virðumst við mannfólkið 

alltaf sækja í það sem við þekkjum og horfum heilluð til gamla tímans.  

Á síðustu árum hefur sala á vínylplötum aukist til muna og í Bretlandi hefur 

hún ekki verið meiri frá því árið 1996.44 Í dag eru vínylplötur, líkt og Birgir Þór 

sagði hér áður, ákveðin munaðarvara og bendir margt til þess að prentuð tímarit 

stefni í svipaða átt.  

Í dag er því ekki nóg að hafa gott efnisinnihald í prentuðum tímaritum vegna 

þess að auðvelt er að nálgast sama efni á Internetinu, öllum að kostnaðarlausu. Til 

þess að réttlæta það að gefa út prentað tímarit þarf ýmislegt annað en gott 

efnisinnihald að vera til staðar. Eins og Samir Husni nefnir þá þurfa prentuð 

tímarit að vera þess virði að prenta, þau þurfa að bera af í flóru tímaritarekkans til 

þess eins að eiga möguleikann á því að lifa af.  

Tímarit eins og The Pitchfork Review er, eins og áður sagði, gott dæmi um 

einstaklega vel heppnað prentverk. Það er ekki aðeins innihaldið sem skiptir máli 

heldur spila margir þættir þar inn í. Sem dæmi má nefna það að Pitchfork Media 

hefur alltaf haft skýran markhóp. Með því að auglýsa The Pitchfork Review á 

Pitchfork.com, sem, eins og áður sagði, fær um það bil 350.000 heimsóknir á dag, 

ná útgefendur tímaritsins auðveldlega að fanga athygli markhóps síns. Þetta dæmi 

er einn kostur þess að gefa út efni á mismunandi miðlum, á mismunandi hraða og 

á mismunandi hátt.  
                                                
44 „Vínylplötur ekki selst betur í 18 ár“, af MBL.is, 27. nóvember 2014, sótt 1. desember 2014,  
http://www.mbl.is/folk/frettir/2014/11/27/vinylplotur_ekki_selst_betur_i_18_ar/ 

Með nýtingu allra miðla sinna er Pitchfork Media til fyrirmyndar þar sem 

smáforritið Pitchfork Weekly og vefsíðan Pitchfork.com mynda, ásamt The 

Pitchfork Review, heild sem vert er að skoða og vera áskrifandi að. Pitchfork 

Media nær til allra sinna lesenda á mjög víðum vettvangi sem gerir lesendum 

kleift að hafa efni til lestur ávallt við höndina.  

Sem verðandi grafískur hönnuður og áhugamanneskju um innihaldsrík og vel 

hönnuð tímarit finnst mér þessi þróun vera virkilega áhugaverð og að mínu mati 

er stefnan í rétta átt. Gaman er að sjá að rík ástæða þurfi nú að vera til staðar til 

þess að gefa út prentað tímarit. Enginn veit hvernig framtíðin verður, en má þó 

segja að fyrir prentverk, er framtíðinn enn til staðar  

Fylgiskjal 
 
Hluti úr viðtali sem höfundur tók við Birgi Þór Harðarson, framleiðslustjóra Kjarnanns, 
árið 2013. 
 

Höfundur: Eins og þú talaðir um áðan telur þú að prent sé deyjandi. Heldur þú að það 

sé möguleiki á því að þessir tveir miðlar geti unnið saman í framtíðinni? 

 

Birgir: Alveg bókað. Þegar að ég segi að prent sé deyjandi eða muni deyja 

einhverntíman þá er ég ekki að tala um að það hverfi. Það mun alltaf vera eitthvað sem 

mun verða prentað eins og bara vínyll. Vínyl plötur eru komanr aftur en geisladiskurinn 

á eftir að fjara út. Ég held að það sé meira þannig að það er alltaf einhver sem mun 

prenta en hinsvegar þá mun iðnaðurinn átta sig á því að það er mun ódýrara að gefa út á 

netinu á stafrænu formi og hitt sé meira bara lúxus. Eins og það að þú ferð og kaupir þér 

vínyl plötu af því að þú vilt fá einhverja tilfinningu fyrir því. En hinsvegar þá átta sig 

allir á það er mun mun ódýrara að gefa út á iTunes heldur en að gefa út heilan single á 

plötu. Svo er líka annar punktur í þessu sem ég held að sé veigameiri en fólk vill láta 

upp það er bara umhverfissjóarmiðin, pappír er ekkert rosalega góður fyrir umhverfið og 

þegar þú ert að taka eins og fréttablaðið, 40.000 eintök á dag. Það er svo ógeðslega 

mikill pappír sem þarf að farga, eða henda. 

 




